
śrīśuka uvāca
tathā ca bhadraśravā nāma dharmasutastatkulapatayaḥ
puruṣā bhadrāśvavarṣē sākṣādbhagavatō
vāsudēvasya priyāṃ tanuṃ dharmamayīṃ hayaśīrṣā -
bhidhānāṃ paramēṇa samādhinā sannidhāpyēdamabhi -
gṛṇanta upadhāvanti Á Á 1 Á Á

bhadraśravasa ūcuḥ
ōṃ namō bhagavatē dharmāyātmaviśōdhanāya nama iti Á Á 2 Á Á

ahō vicitraṃ bhagavadvicēṣṭitaṃ
ghnantaṃ janō’yaṃ hi miṣanna paśyati Á

dhyāyannasadyarhi vikarma sēvituṃ
nirhṛtya putraṃ pitaraṃ jijīviṣati Á Á 3 Á Á

vadanti viśvaṃ kavayaḥ sma naśvaraṃ
paśyanti cādhyātmavidō vipaścitaḥ Á

tathāpi muhyanti tavāja māyayā
suvismitaṃ kṛtyamajaṃ natō’smi tam Á Á 4 Á Á

viśvōdbhavasthānanirōdhakarma tē
hyakarturaṅgīkṛtamapyapāvṛtaḥ Á

yuktaṃ na citraṃ tvayi kāryakāraṇē
sarvātmani vyatiriktē ca vastutaḥ Á Á 5 Á Á

vēdān yugāntē tamasā tiraskṛtān
rasātalādyō nṛturaṅgavigrahaḥ Á

pratyādadē vai kavayē’bhiyācatē
tasmai namastē’vitathēhitāya iti Á Á 6 Á Á

harivarṣē cāpi bhagavānnaraharirūpēṇāstē
tadrūpagrahaṇanimittamuttaratrābhidhāsyē Á
taddayitaṃ rūpaṃ mahāpuruṣaguṇabhājanō mahā -
bhāgavatō daityadānavakulatīrthīkaraṇaśīlācaritaḥ
prahlādō’vyavadhānānanyabhaktiyōgēna saha
tadvarṣapuruṣairupāstē idaṃ cōdāharati Á Á 7 Á Á

ōṃ namō bhagavatē narasiṃhāya namastējastējasē
āvirāvirbhava vajranakha vajradaṃṣṭra karmāśayān
randhaya randhaya tamō grasa grasa ōṃ svāhā Á
abhayamabhayamātmani bhūyiṣṭhā ōṃ kṣraum Á Á 8 Á Á

svastyastu viśvasya khalaḥ prasīdatāṃ
dhyāyantu bhūtāni śivaṃ mithō dhiyā Á

manaśca bhadraṃ bhajatādadhōkṣajē
āvēśyatāṃ nō matirapyahaitukī Á Á 9 Á Á

māgāradārātmajavittabandhuṣu
saṅgō yadi syādbhagavatpriyēṣu naḥ Á

yaḥ prāṇavṛttyā parituṣṭa ātmavān
siddhyatyadūrānna tathēndriyapriyaḥ Á Á 10 Á Á

yatsaṅgalabdhaṃ nijavīryavaibhavaṃ
tīrthaṃ muhuḥ saṃspṛśatāṃ hi mānasam Á

haratyajō’ntaḥ śrutibhirgatō’ṅgajaṃ
kō vai na sēvēta mukundavikramam Á Á 11 Á Á

yasyāsti bhaktirbhagavatyakiñcanā
sarvairguṇaistatra samāsatē surāḥ Á

harāvabhaktasya kutō mahadguṇā
manōrathēnāsati dhāvatō bahiḥ Á Á 12 Á Á

harirhi sākṣādbhagavān śarīriṇā -
mātmā jhaṣāṇāmiva tōyamīpsitam Á

hitvā mahāṃstaṃ yadi sajjatē gṛhē
tadā mahattvaṃ vayasā dampatīnām Á Á 13 Á Á

tasmādrajōrāgaviṣādamanyu -
mānaspṛhābhayadainyādhimūlam Á

hitvā gṛhaṃ saṃsṛticakravālaṃ
nṛsiṃhapādaṃ bhajatākutōbhayamiti Á Á 14 Á Á

kētumālē’pi bhagavān kāmadēvasvarūpēṇa lakṣmyāḥ
priyacikīrṣayā prajāpatērduhitṝṇāṃ putrāṇāṃ
tadvarṣapatīnāṃ puruṣāyuṣāhōrātraparisaṅkhyānānāṃ
yāsāṃ garbhā mahāpuruṣamahāstratējasōdvējita -
manasāṃ vidhvastā vyasavaḥ saṃvatsarāntē
vinipatanti Á Á 15 Á Á

atīva sulalitagativilāsavilasitarucirahāsalēśāva -
lōkalīlayā kiñciduttambhitasundarabhrūmaṇḍalasubhaga -
vadanāravindaśriyā ramāṃ ramayannindriyāṇi ramayatē Á Á 16 Á Á

tadbhagavatō māyāmayaṃ rūpaṃ paramasamādhiyōgēna ramā
dēvī saṃvatsarasya rātriṣu prajāpatērduhitṛbhirupē -
tāhaḥsu ca tadbhartṛbhirupāstē idaṃ cōdāharati Á Á 17 Á Á

ōṃ hrāṃ hrīṃ hrūṃ ōṃ namō bhagavatē hṛṣīkēśāya
sarvaguṇaviśēṣairvilakṣitātmanē ākūtīnāṃ
cittīnāṃ cētasāṃ viśēṣāṇāṃ cādhipatayē
ṣōḍaśakalāyacchandōmayāyānnamayāyāmṛtamayāya
sarvamayāya sahasē ōjasē balāya kāntāya kāmāya
namastē ubhayatra bhūyāt Á Á 18 Á Á

striyō vrataistvā hṛṣīkēśvaraṃ svatō
hyārādhya lōkē patimāśāsatē’nyam Á

tāsāṃ na tē vai paripāntyapatyaṃ
priyaṃ dhanāyūṃṣi yatō’svatantrāḥ Á Á 19 Á Á

sa vai patiḥ syādakutōbhayaḥ svayaṃ
samantataḥ pāti bhayāturaṃ janam Á

sa ēka ēvētarathā mithō bhayaṃ
naivātmalābhādadhi manyatē param Á Á 20 Á Á

yā tasya tē pādasarōruhārhaṇaṃ
nikāmayētsākhilakāmalampaṭā Á

tadēva rāsīpsitamīpsitō’rcitō
yadbhagnayācñā bhagavan pratapyatē Á Á 21 Á Á

matprāptayē’jēśasurāsurādaya -
stapyanta ugraṃ tapa aindriyēdhiyaḥ Á

ṛtē bhavatpādaparāyaṇānna māṃ
vindantyahaṃ tvaddhṛdayā yatō’jita Á Á 22 Á Á

sa tvaṃ mamāpyacyuta śīrṣṇi vanditaṃ
karāmbujaṃ yattvadadhāyi sātvatām Á

bibharṣi māṃ lakṣma varēṇya māyayā
ka īśvarasyēhitamūhituṃ vibhuriti Á Á 23 Á Á

ramyakē ca bhagavataḥ priyatamaṃ mātsyamavatārarūpaṃ
tadvarṣapuruṣasya manōḥ prākpradarśitaṃ sa idānīmapi
mahatā bhaktiyōgēnārādhayatīdaṃ cōdāharati Á Á 24 Á Á

ōṃ namō bhagavatē mukhyatamāya namaḥ sattvāya prāṇā -
yaujasē sahasē balāya mahāmatsyāya nama iti Á Á 25 Á Á

antarbahiścākhilalōkapālakai -
radṛṣṭarūpō vicarasyurusvanaḥ Á

sa īśvarastvaṃ ya idaṃ vaśē’naya -
nnāmnā yathā dārumayīṃ naraḥ striyam Á Á 26 Á Á

yaṃ lōkapālāḥ kila matsarajvarā
hitvā yatantō’pi pṛthak samētya ca Á

pātuṃ na śēkurdvipadaścatuṣpadaḥ
sarīsṛpaṃ sthāṇu yadatra dṛśyatē Á Á 27 Á Á

bhavān yugāntārṇava ūrmimālini
kṣōṇīmimāmōṣadhivīrudhāṃ nidhim Á

mayā sahōru kramatē’ja ōjasā
tasmai jagatprāṇagaṇātmanē nama iti Á Á 28 Á Á

hiraṇmayē’pi bhagavānnivasati kūrmatanuṃ
bibhrāṇastasya tatpriyatamāṃ tanumaryamā saha

varṣapuruṣaiḥ pitṛgaṇādhipatirupadhāvati
mantramimaṃ cānujapati Á Á 29 Á Á

ōṃ namō bhagavatē akūpārāya sarvasattvaguṇa -
viśēṣaṇāyānupalakṣitasthānāya namō varṣmaṇē
namō bhūmnē namō namō’vasthānāya namastē Á Á 30 Á Á

yadrūpamētannijamāyayārpita -
marthasvarūpaṃ bahurūparūpitam Á
saṅkhyā na yasyāstyayathōpalambhanāt
tasmai namastē’vyapadēśarūpiṇē Á Á 31 Á Á

jarāyujaṃ svēdajamaṇḍajōdbhidaṃ
carācaraṃ dēvarṣipitṛbhūtamaindriyam Á

dyauḥ khaṃ kṣitiḥ śailasaritsamudra -
dvīpagraharkṣētyabhidhēya ēkaḥ Á Á 32 Á Á

yasminnasaṅkhyēyaviśēṣanāma -
rūpākṛtau kavibhiḥ kalpitēyam Á

saṅkhyā yayā tattvadṛśāpanīyatē
tasmai namaḥ sāṅkhyanidarśanāya tē iti Á Á 33 Á Á

uttarēṣu ca kuruṣu bhagavān yajñapuruṣaḥ
kṛtavarāharūpa āstē taṃ tu dēvī haiṣā bhūḥ

saha kurubhiraskhalitabhaktiyōgēnōpadhāvati
imāṃ ca paramāmupaniṣadamāvartayati Á Á 34 Á Á

ōṃ namō bhagavatē mantratattvaliṅgāya
yajñakratavē mahādhvarāvayavāya mahāpuruṣāya
namaḥ karmaśuklāya triyugāya namastē Á Á 35 Á Á

yasya svarūpaṃ kavayō vipaścitō
guṇēṣu dāruṣviva jātavēdasam Á

mathnanti mathnā manasā didṛkṣavō
gūḍhaṃ kriyārthairnama īritātmanē Á Á 36 Á Á

dravyakriyāhētvayanēśakartṛbhi -
rmāyāguṇairvastunirīkṣitātmanē Á

anvīkṣayāṅgātiśayātmabuddhibhi -
rnirastamāyākṛtayē namō namaḥ Á Á 37 Á Á

karōti viśvasthitisaṃyamōdayaṃ
yasyēpsitaṃ nēpsitamīkṣiturguṇaiḥ Á

māyā yathāyō bhramatē tadāśrayaṃ
grāvṇō namastē guṇakarmasākṣiṇē Á Á 38 Á Á

pramathya daityaṃ prativāraṇaṃ mṛdhē
yō māṃ rasāyā jagadādisūkaraḥ Á

kṛtvāgradaṃṣṭrē niragādudanvataḥ
krīḍannivēbhaḥ praṇatāsmi taṃ vibhumiti Á Á 39 Á Á

Á Á iti śrīmadbhāgavatē mahāpurāṇē pāramahaṃsyāṃ saṃhitāyāṃ

pañcamaskandhē bhuvanakōśavarṇanaṃ nāma aṣṭādaśō’dhyāyaḥ Á Á

